
Əliyev Ə.H. Avtomobil yollarının nəqliyyat-istismar keyfiy-yəti. Dərs vəsaiti. Bakı, AzTU, 2013, 77 səh.
Dərs vəsaiti eyniadlı fənn proqramı əsasında yazılmışdır. O, avtomobil yollarının nəqliyyat-istismar vəziyyətinin xarakteristikaları, avtomobil yolunun əsas nəqliyyat-is-tismar göstəriciləri, yol örtüyünün vəziyyətinin və hava iqlim amillərinin yolun nəqliy-yat keyfiyyətinə təsiri, yol elementlərinin və texniki nizamlama vasitələrinin avtomo-billərin hərəkət rejimlərinə təsiri, nəqliyyat axınlarının hərəkət xarakteristikalarının hesabı, avtomobil yollarının müayinəsinin təşkili, avtomobil yollarının kompleks öyrə-nilməsi, nəqliyyat axınlarının hərəkət rejimlərinin qiymətləndirilməsi, ilin müxtəlif dövrlərində yolun nəqliyyat-istismar keyfiyyətinin saxlanması üsulları bölmələrini əhatə edir.
Dərs vəsaiti „Yerüstü nəqliyyat vasitələrinin mühəndisliyi“ və „Nəqliyyatda daşımaların və idarəetmənin təşkili mühəndisliyi“ ixtisasları üzrə təhsil alan ali məktəb tələbələri üçün nəzərdə tutulmuşdur. Ondan həmçinin, magistrantlar, subbakalavrlar və digər şəxslər də istifadə edə bilər.  
GİRİŞ
Ölkəmizin vahid nəqliyyat sistemini müxtəlif nəqliyyat növləri təşkil edir. Dəmir yolu və dəniz nəqliyyatının da daxil olduğu nəqliyyat növləri arasında (boru kəməri nəqliyyatı istisna olmaqla) yük və sərnişin daşıma həcminin əksər hissəsi avtomobil nəqliyyatının payına düşür.

Yüklərin və sərnişinlərin rahat və təhlükəsiz daşınması üçün ölkəmizdə mükəmməl avtomobil yolları şəbəkəsinin olmasına ehtiyac vardır. Hal-hazırda avtomobil yollarının tikintisi geniş vüsət almışdır.
Son statistik məlumatlara əsasən Azərbaycan Respub-likasının avtomobil yollarının ümumi uzunluğu, təxminən    18799 km təşkil edir. Onun, təxminən 4577 km-i respublika əhəmiyyətli, 14222 km-i isə yerli əhəmiyyətli yollardır.

Son zamanlar avtomobil yollarında hərəkət edən avtomobillərin  həddən yüksək sürətlərə malik olduğunu və qəzalılığın artdığını nəzərə alaraq, yollarda hərəkət təhlükəsizli-yinin təmin olunması qlobal problemə çevrilmişdir.
Hərəkətin təhlükəsizliyini yüksəltmək üçün avtomobil yollarının təhlükəli və “dar” hissələrinin aradan qaldırılması mühüm əhəmiyyət kəsb edir. Bunun üçün avtomobil yollarının nəqliyyat-istismar keyfiyyətlərinin müasir texniki normalara uyğun saxlanması və ya onların yüksəldilməsi üzrə işlər həyata keçirilməlidir.
Avtomobil yollarının nəqliyyat-istismar keyfiyyətləri dedikdə, nəqliyyat tikilisi kimi yolun işini xarakterizə edən göstəricilər  kompleksi başa düşülür: nəqliyyat axınının sürəti, intensivliyi və tərkibi, yolun buraxma və keçiricilik qabiliyyətləri, qəzalılığın səviyyəsi, yol örtüyünün vəziyyəti, çatdırma vaxtı, daşımaların maya dəyəri və s.
Avtomobil yollarının nəqliyyat-istismar keyfiyyətlərinin yaxşılaşdırılması üçün onun vəziyyətinin, yollarda hərəkət rejimlərinin dəqiq öyrənilməsi zəruridir. Yolların dəqiq müayinələrinin əsasında onun təmir növünü və ardıcıllığını müəyyən etmək olar. 

Bu dərs vəsaiti yuxarıda qeyd olunan məsələlərin həllində müəyyən rola malik ola bilər.  
FƏSİL I. AVTOMOBİL YOLLARININ 

                NƏQLİYYAT-İSTİSMAR VƏZİYYƏTİNİN

                XARAKTERİSTİKALARI
1.1. Yolun nəqliyyat-istismar vəziyyətinə 

təsir edən amillər
Avtomobil yolu çoxlu sayda amillərin təsirinə məruz qalır. Həmin amilləri yolların layihələndirilməsi, təmiri və saxlanması üzrə işlərin həyata keçirilmə​sin​də nəzərə almaq lazımdır. Yol istismara verildikdən sonra ona eyni zaman​da aşağıdakılar təsir edir: yoldan keçən avtomobillərdən və digər NV-dən ya​ra​nan yüklənmələr, qrunt və səth suları, hava-iqlim amilləri, həmçinin, yolun keçdiyi rayonda insanların təsərrüfat fəaliyyəti.  

İstənilən avtomobil yolunun tikintisi onun keçdiyi rayonların xalq təsər​rü​fatının inkişafına şərait yaradır: yeni yaşayış məntəqələri meydana çıxır, möv​cud yaşayış məntəqələrinin təsərrüfat fəaliyyəti, sosial və mədəni həyatı təkmilləşir, kənd və şəhərlər arasında və digər yaşayış məntəqələri arasında əlaqə yaxşılaşır.

Avtomobil yolu hər şeydən əvvəl onun üzərində hərəkət edən avtomobil​lə​rin yaratdığı yüklənmələrin təsirinə qarşı dayanıqlı olmalıdır. Avtomobillərin yaratdığı yüklənmələr dinamik olurlar. Belə yüklənmələrin təsiri yolun özülünün və torpaq yatağının güclü nəmləndiyi dövrdə daha təhlükəlidir. Bununla əlaqədar olaraq aşağı texniki dərəcəli yollarda yaz aylarında yol örtüyünün dağılmasının qarşısını almaq üçün yol örtüyünün aşağı hissəsi tam quruyana qədər ağır yük avtomobillərinin hərəkətinə məhdudiyyətlər qoyulur.

I...III texniki dərəcəli yollarda ilin istənilən vaxtı fasiləsiz hərəkət təmin olunmalıdır.

Yolun əsas düşməni sudur. Yol geyiminin və torpaq yatağının aşağı hissəsinin həddən çox nəmlənməsi yolun tez dağılmasına və normal nəqliyyat prosesinin pozulmasına gətirib çıxarır. Donmuş su yol örtüyünün yuxarı qatlarını dağıdır. Ona görə də yol işçilərinin əsas vəzifələrindən biri həm yol səthindəki, həm də qrunt sularını oradan kənarlaşdırmaqdır.

Yolların konstruktiv elementlərinin dayanıqlığı yolun keçdiyi rayonun ha​va-iqlim şəraitindən də çox asılıdır. Ona görə də avtomobil yollarının layi​hə​ləndirilməsi və istismarı zamanı hava-iqlim şəraitinin təsirini mütləq nəzərə almaq lazımdır.
Avtomobil yolu mükəmməl mühəndis qurğusu olaraq ətraf mühitin, hava və iqlim şəraitlərinin kəskin təsirlərinə məruz qalır.
Yolların nəqliyyat-istismar keyfiyyət göstəricilərini yüksək səviyyədə saxlamaq üçün ona təsir edən bütün amilləri dəqiq öyrənmək lazımdır.

1.2. Avtomobil yolunun əsas nəqliyyat-istismar göstəriciləri

Yolun nəqliyyat-istismar vəziyyəti həm avtomobil yolunun, həm də av​to​mo​bil nəqliyyatının işinin effektivliyindən asılı olan kompleks göstəricilərlə xa​rakterizə olunur. Həmin göstəriciləri dörd qrupa bölmək olar.

Birinci qrup göstəricilərə aiddir: hərəkətin intensivliyi, tərkibi və həcmi; avtomobil yolunun buraxma və keçiricilik qabiliyyəti; hərəkəti sürəti və çatdırma vaxtı.

Hərəkət intensivliyi N dedikdə, avtomobil yolunun hər hansı en kəsiyindən vahid zaman ərzində keçən avtomobillərin sayı başa düşülür. Hərəkət intensiv​li​yin​dən asılı olaraq avtomobil yolunun texniki dərəcəsi təyin olunur, yolun təmirinin yerinə yetirilməsi müddəti və hərəkətin təşkili üzrə tədbirlər seçilir.

Hərəkət həcmi dedikdə, yolun verilmiş hissəsindən müəyyən zaman ərzində keçən avtomobillərin cəm sayı başa düşülür. Fasiləsiz müşahidələrin köməyilə müəyyən olunur.

Hərəkət tərkibi p dedikdə, bütün nəqliyyat axınının NV-nin (minik avto​mobilləri, avtobuslar, yük avtomobilləri: ağır, orta, yüngül) faiz nisbətində pay​lanması başa düşülür. Hərəkət tərkibi yolun keçdiyi rayonda sənaye müəs​sisə​lərinin olmasından, həftənin günlərindən və mövsümündən asılıdır.

Yolun yük gərginliyi (brutto) G – yolun verilmiş sahəsi üzrə hər iki is​ti​qa​mətdə vahid zamanda keçən yüklərin və nəqliyyat vasitələrinin cəm kütləsidir. ton/il və ya ton/sutka ilə ölçülür. Yolun yük gərginliyi (netto) yolun verilmiş sahəsində hər ki istiqamətində vahid zaman ərzində və vahid yolda daşınan yüklərin ümumi kütləsidir.

Avtomobil yolunun buraxma qabiliyyəti P – yolun verilmiş hissəsinin və ya  bütövlükdə, yolun vahid zaman ərzində buraxa bildyi avtomobil​lə​rin maksimal sayıdır.

Yolun daşıma qabiliyyəti M – vahid zaman ərzində avtomobil yolunun verilmiş sahəsində daşına bilən yüklərin maksimal kütləsi və ya sərnişinlərin maksimal sayıdır. sərn/saat və ya ton/saat ilə ölçülür.

Yolun hərəkətlə yüklənmə əmsalı z – yolun baxılan sahəsində hərəkət intensivliyinin buraxma qabiliyyətinə nisbəti ilə müəyyən olunur.

Hərəkəti sürəti ( - avtomobil yolunun nəqliyyat işinin və onun vəziy​yə​ti​nin əsas kəmiyyət göstəricisidir. Bu göstəricinin aşağıdakı növləri vardır: hesa​bi, konstruktiv, ani, istismar, texniki, optimal, normallaşdırılmış və s.

Çatdırma vaxtı – yolda dayanmaları nəzər almadan baxılan marşrut (yol) üzrə hərəkətin davamiyyət müddətidir. Burada, ancaq, yolda digər avtomo​bil​lərin olması və yol ayrıcında gözləmələrdən yaranan ləngimələr nəzərə alınır. Saatlarla və ya dəqiqələrlə ölçülür.

Xüsusi çatdırma vaxtı (hərəkət tempi) - nəqliyyat axınının yolun bir kilomet​ri​ni dəf etdiyi orta davamiyyət müddətidir (dəqiqələrlə). Orta çatdırma sürətinin əsasında müəyyən olunur və dəq/km ilə ölçülür.

İkinci qrup göstəricilərə aiddir: yol geyiminin və torpaq yatağının möh​kəmliyi, yol örtüyünün nahamarlığı, şinin örtük ilə ilişməsi, örtüyün yeyilməyə davamlılığı, yol geyiminin iş qabiliyyəti.

Yol geyiminin və torpaq yatağının möhkəmliyi – baxılan konstruksiyaya malik olan yol geyiminin daşıma qabiliyyətinin xarakteristikasıdır. Elastiklik modulu E (meqapaskallarla) ilə qiymətləndirilir.

Yol örtüyünün nahamarlığı dedikdə, yol səthində şinlərin deformasiyasına təsir etməyən və şinin yol örtüyü ilə ilişmə əmsalının yüksəldilməsini təmin edən kiçik kələ-kötürlərin olması başa düşülür. Mikroçıxıntıların ölçüləri və onların təpələrindəki bucaqların itiliyi ilə müəyyən olunur.

Yol səthinin düzlüyü S – yolun yüksək nəqliyyat istismar keyfiyyətlərini (komfortabellik, təhlükəsizlik) təmin edən hərəkət hissəsinin səthinin keyfiy​yətli vəziyyətidir.

Avtomobil təkərinin şininin yol örtüyü ilə ilişmə əmsalı ( - yol örtüyünün ilişmə keyfiyyətini xarakterizə edən kəmiyyətdir.

Yol geyiminin iş qabiliyyəti – kapital təmirlər arasında yol üzrə buraxılan brutto tonlarla cəm kütləni göstərən yolun istismar göstəricisidir.

Yol örtüyünün yeyilməyə davamlılığı – yol örtüyünün avtomobil hərəkətinin təsirinə müqaviməti xarakterizə edən göstəricidir, mm/il ölçülür.

Üçüncü qrup göstəricilərə aiddir: etibarlılıq, keçiricilik qabiliyyəti, yolun xidmət müddəti, nisbi qəzalılıq, qəzalılıq və təhlükəsizlik əmsalları, yolun görmə məsafəsi.

Avtomobil yolunun etibarlılığı – avtomobil yolunun imtinasız işləmə ehtimalını xarakterizə edən göstəricidir. Bu zaman imtinasızlıq yol örtüyünün möhkəmliyi, yolun buraxma qabiliyyəti, hesabi hərəkət sürəti və s. nöqteyi nəzərindən xarakterizə oluna bilər.

Yolun keçiriciliyi dedikdə, ilin müxtəlif dövrlərində verilmiş sürətlə yolda hərəkətin mümkünlüyü başa düşülür.

Avtomobil yolunun xidmət müddəti dedikdə, tikilmiş yolun istismara verildiyi vaxtdan onun rekonstruksiyası və ya kapital təmirləri arasındakı vaxta qədər olan dövr başa düşülür.

Nisbi qəzalılıq – yolda qəzalılığın səviyyəsini xarakterizə edən göstəricidir. Yoldan keçən 1 mln. avtomobilə düşən qəzaların sayı ilə ifadə olunur. Bu göstərici yolun ayrı-ayrı sahələrinin təhlükəlilik dərəcələrini qiymətləndirməyə imkan verir.

Qəzalılıq əmsalı Kq – hərəkət şəraitinin müxtəlif kombinasiyalarına malik olan təhlükəli yol sahələrini üzə çıxarmaq üçün tətbiq olunan ölçüsüz göstəricidir. Yolun hər hansı hissəsində avtomobillərin 1 mln.km cəm yürüşünə düşən yol-nəqliyyat hadisələrinin (YNH) sayının düz hamar 7,5 m enə malik olan yol örtüyünə və bərkidilmiş çiyinlərə malik olan horizontal düz yol sahəsində baş verən YNH-nin sayına nisbəti ilə müəyyən olunur.

Təhlükəsizlik əmsalı Ktəh – yolda sürət rejiminin dəyişməsi əsasında ayrı-ayrı yol sahələrinin təhlükəsizliyini xarakterizə edən ölçüsüz kəmiyyətdir.

Yolda görmənin təmin olunması – görmə təmin olunmayan yol sahələ​ri​nin uzunluğunun yolun ümumi uzunluğuna nisbəti ilə (faizlə) müəy​yən olunur.

Dördüncü qrup göstəricilərə daşımaların maya dəyəri və yol-nəqliyyat hadisələrindən yaranan itkilər aiddir.

Daşımaların maya dəyəri – baxılan yol şəraitində avtomobil nəqliyyatnının işinin səmərəlilik göstəricisidir. man/(t(km), man/(avt∙saat), man/(avt∙km) və s. ilə ölçülür.

Daşımayaların maya dəyərinin nəqliyyata aid olunan toplananı – yüklərin və sərnişinlərin daşınmasının təmini üzrə avtomobil nəqliyyatının xərclərini xarakterizə edən şərti göstəricidir.

Daşımaların maya dəyərinin yola aid olunan toplananı ümumi maya dəyərində yolun təmirinə və saxlanmasına çəkilən xərcləri xarakterizə edən şərti göstəricidir.

Yol-nəqliyyat hadisələrindən yaranan itkilər – adamların ölümündən və yaralanmasından, yüklərin və avtomobillərin xarab olmasından ölkənin iqtisadiyyatına dəyən itkiləri xarakterizə edən göstəricidir.

FƏSİL II. YOL ÖRTÜYÜNÜN VƏZİYYƏTİNİN 

                  VƏ HAVA-İQLİM AMİLLƏRİNİN YOLUN 

                  NƏQLİYYAT KEYFİYYƏTİNƏ TƏSİRİ
2.1. Örtüyün düzlüyü, sürüşkənliyi və 
kələ-kötürlüyü

Örtüyün düzlüyü yolda hərəkət rahatlığını xarakterizə edən və avtomobil​lə​rin hərəkət sürətinə və bütövlükdə yolun nəqliyyat işinə təsir edən mühüm göstəricilərdən biridir.

Yol örtüyünün pis vəziyyəti hərəkət şəraitini əhəmiyyətli dərəcədə pis​ləş​dirir: sürücü və avtomobil üçün zərərli vibrasiyalar meydana çıxır, sürücünün iş şəraiti müəyyən qədər çətinləşir. Ona görə də örtüyün düzlüyünün pisləşməsi qəzalılığın yüksəlməsinə gətirib çıxarır.

Yol örtüyünün düzlüyünü ölçmək üçün üç qrup cihazlar mövcuddur: yol örtüyünün səthinin düzlüyünü qiymətləndirmək üçün sadələşdirilmiş cihazlar (müxtəlif konstruksiyalı reykalar); yol örtüyünün uzununa profilini ölçməyə imkan verən cihazlar (profiloqraflar); yol örtüyünün avtomobilə dinamiki təsirini qiymətləndirməyə əsaslanan cihazlar (zərbəölçən, akselerometr).

Örtüyün düzlüyü tikintidə uzunluğu 3 m olan reykanın köməyilə ölçülür. Bu reyka ilə ölçmə apardıqda reyka ilə yol örtüyü arasında olan maksimal məsafə 5 mm-dən çox olmamalıdır.

Düzlüyün ölçülməsi üçün ən çox istifadə olunan zərbəölçən  ilk dəfə 30-cu illərdə rus alimi, professor A.Birul tərəfindən təklif olunmuşdur.

E.Popov tərəfindən müəyyən olunmuşdur ki, 3 m-lik reyka örtük arasında qalan orta h (mm) məsafəsi ilə zərbəölçənin s (sm/km) göstəricisi arasında aşağıdakı asılılıq mövcuddur:
s= 20 + 7,1 h1,7
Yol örtüyünün düzlüyü hərəkət sürətinə böyük təsir göstərir. Rus tədqi​qat​çısı Y.Slobodçikovun verdiyi məlumata görə yol örtüyünün düzlüyünün pis​ləşməsi ilə bütün növ avtomobillərin hərəkət sürəti azalır. Bu asılılıqları aşağıdakı kimi ifadə etmək olar:

5( s ( 8000 olduqda minik avtomobilləri üçün
( = 70,0 – 0,016s
5( s ( 8000 olduqda yük avtomobilləri üçün
( = 55,0 – 0,023s
burada s – zərbəölçənin göstəricisidir, sm/km.

Yol örtüyünün düzlüyünün qəzalılığa təsiri hələ də yaxşı öyrənilməmişdir. YNH-nin ümumi analizi onu göstərir ki, örtüyün düzlüyünün pisləşməsi ilə YNH-nin sayı artır.

Təcrübə göstərir ki, yol örtüyünün düzlüyü çox yüksək ol​duq​da, sürücülər hərəkət sürətini artırmağa meylli olurlar. Ona görə də hal-hazırda örtüyün düzlüyünün yüksək səviyyədə olmasını təmin etməklə, sürü​cü​lərin təzlükəsiz hərəkət sürətlərini də aşmaması üçün tədbirlər işlənib hazırlan​ma​lıdır. Belə tədbirlərdən biri də səsli və silkələnən eninə zolaqların tikilməsi​dir.

Yol örtüyünün düzlüyünün pisləşməsi yekun nəticəsində avtomobil daşımalarının maya dəyərinin artmasına gətirib çıxarır. Y.Slobodçikovun apardığı tədqiqatlara görə örtüyün düzlüyünün pisləşməsindən asılı olaraq avtomobil daşımalarının maya dəyəri aşağıdakı kimi dəyişir:
Zərbəölçənin göstərişi, sm/km              20     100   250   500   1000

Daşımaların nisbi maya dəyəri, %       100    110   127   156    227 

Yol örtüyünün düzlüyünün normada saxlanması həm avtomobillərin, həm də yol geyiminin təmir xərclərinə əhəmiy-yətli dərəcədə azaldır.

Yol örtüyünün sürüşkənliyi – yolun nəqliyyat-istismar vəziyyətinin mü​hüm xarakteristikalarından biridir. Yol örtüyünın sürüşkənliyini xarakterizə edən əsas amil ilişmə əmsalıdır. Təkərin şininin yol örtüyü ilə natamam ilişmə​si, bir qayda olaraq, ağır nəticələrlə başa çatan YNH-nin ilkin səbəblərindən olur. YNH-nin statistikası göstərir ki, yol örtüyünün ilişmə əmsalının kiçik qiymətləri nəticəsində yaz və payız dövəründə bütün YNH-nin 70%-i, yay dövründə isə 30%-i baş verir. Bununla yanaşı ilişmə əmsalı hərəkət sürətinə kiçik təsir göstərir. Yol örtüyü yaş olduqda hərəkət sürəti cəmi 10…12 km/saat aşağı düşür.

Sürücülərə təhlükəsiz hərəkət rejimləri barədə tövsiyələr vermək üçün, həmçinin, kiçik ilişmə əmsalına malik olan yolları ayırd etmək üçün ilişmə əmsalının qiyməti haqqında bilgilərə malik olmaq lazımdır.

İlişmə əmsalını portativ (kiçik qabaritli) cihazlarla və ya dinamametrik qoşqularla ölçürlər.

Portativ cihazların üç konstruksiyaları mövcuddur: rəqqasi,  rotasion tipli və zərbə təsirli. Rəqqasi cihazlardan ən çox yayılanı Böyük Britaniya Nəqliyyat və Yol tədqiqatı laboratoriyasının ha-zırladığı cihazdır. Rəqqasi portativ cihazın əsas çatışmazlığı şinin imitatorunun yol örtüyü ilə kiçik kontakt sahəsinə malik olması, dəyişən və kiçik sürətlə sürtünməsidir.

Analoji çatışmazlıq, MAYİ-TU-da R.Lukaşuk tərəfindən hazırlanmış rota​sion tipli portativ cihaza aiddir. Bu cihazın rəqqasi portativ cihazla müqayisədə əsas üstünlüyü imitatorun yol örtüyü ilə daha uzun məsafədə təmasda olması, imita​to​run böyük hərəkət sürətinə malik olması, həmçinin, ölçmənin daha tez vaxtda (5 dəq-yə qədər) aparılmasıdır.

Y.Kuznetsov tərəfindən təklif olunmuş zərbə təsirli cihaz, şinin rezin imi​ta​torlarının yerdəyişməsini təmin etmək üçün düşən yükün enerjisindən istifa​dəyə əsaslanmışdır.

İlişmə əmsalını ölçmək üçün Rusiyada MAYİ-TU və digər təşkilat tərəfindən işlənib hazırlanmış müxtəlif konstruksiyalı dinamometrik qoşqulardan istifadə olunur. Ən universal dinamometrik qoşqulardan biri olan MADİ-8 Y.Kuz​net​sov tərəfindən yaradılmışdır. Bu qoşqu təkərin qoyulmasının müxtəlif bu​caq​larında ilişmə əmsalını ölçməyə imkan verir. Yəni, bu qoşqu həm uzununa, həm də eninə ilişməni ölçə bilir.

İlişmə əmsalını qiymətləndirmək üçün Böyük Britaniya Nəqliyyat və Yol tədqiqatı laboratoriyasının hazırladığı SCRIM avtomobil-laboratoriya böyük diqqətə layiqdir. Bu hərəkətli laboratoriya hərəkət istiqamətinə müəyyən bucaq altında qoyulmuş beşinci təkərlə təchiz olunmuş sistemli avtomobildən ibarətdir. Asılmış vəziyyətdə olan belə təkərin yerləşdirilməsi sürüşmə reji​min​də eninə ilişmə əmsalının ölçülməsini də təmin edir.

Bu cihazın əsas üstünlüyü ondadır ki, o arası kəsilmədən ilişmə əmsalını müəyyən etməyə imkan verir. Bu isə bütün yol boyu yolun ilişmə keyfiyyətləri barədə məlumat almağa imkan verir. Digər mövcud cihazlar isə yol örtüyünın ayrı-ayrı nöqtələrində ölçməni yerinə yetirməyə imkan verir.

Eninə ilişmə əmsalını ölçmək üçün cihaz meydana çıxdıqdan sonar bu əmsalın qiymətinin normallaşdırılması məsələsi meydana çıxdı. Dünyanın bir çox ölkələrində (Böyük Britaniya, Fransa və s.) yol örtüyünün ilişmə göstəricisinin əsas göstəricisi kimi eninə ilişmə əmsalı götürülür. Belə ki, bu göstərici YNH anında avtomobil təkərinin şininin yol örtüyü ilə qarşılıqlı əlaqəsini daha dəqiq göstərir.

Tədqiqatlar göstərir ki, ilişmə əmsalının qiyməti yol örtüyünün, şinlərin vəziyyəti, yol örtüyü ilə şinlərin qarşılıqlı təsiri şərtləri ilə əlaqədar olan çoxlu sayda faktorlardan asılıdır. İlişmə əmsalına hərəkət sürəti, protektorun naxışı, şinlərdəki təzyiq, təkərə düşən yüklənmə, tormozlama rejimi və xüsusilə – örtüyün tipi, onun vəziyyəti, temperaturu və nahamarlığı əhəmiyyətli dərəcədə təsir göstərir.

Örtüyün nahamarlığı yol örtüyünün mikroprofil elementlərinin hündür​lü​yü və forması, çıxıntıların təpələri arasında məsafə, çıxıntıların itiliyi ilə və daş materialların xüsusi nahamarlığı ilə müəyyən olunur.

Nahamar səthin çıxıntılarının hündürlüyü çıxıntılarının hündürlüyü şinin örtük ilə kontakt zonasından suyun sıxışdırılıb çıxarılması üçün yetərli olmalıdır. Yaş yolda hərəkət zamanı su təkərə qaldırıcı təsir göstərir. Hərəkət sürətinin artması ilə təkərin şininin yol örtüyündə quru kontakt sahəsi azalır. Hərəkət sürəti 80…100 km/saat-dan çox olduqda, suyun qaldırıcı qüvvəsi ən böyük qiymətə çata bilər ki, bunun da nəticəsində şinin yol örtüyü ilə quru kontaktı aradan çıxa bilər. Bu zaman təkər su qatı üzərində sürüşməyə başlayır. Bu ha​disə akvaplanlama adlanır. Belə hadisə zamanı avtomobil idarə olunmayan olur. Yol örtüyündəki nahamarlıqların çıxıntılarının hündürlüyünün yüksəl​məsi ilə mayenin aktiv dərinliyi (şin altında) azalır, müvafiq olaraq təkərin yol örtüyündən qaldıran hidrodinamiki qaldırıcı qüvvə azalır. Ona görə də ak​va​plan​lama hadisəsini xəbərdarlıq etmək üçün iri naharmalığa malik olan örtük​lər qurulur.

2.2. Hava-iqlim faktoru və yolun nəqliyyat keyfiyyəti

Avtomobil yolları nəqliyyat tikintisi olaraq hava-iqlim faktorlarının və hərəkətini daim təsiri altında işləyirlər. Yolların nəqliyyat istismar keyfiyyətləri ilin mövsümləri üzrə əhəmiyyətli dərəcədə dəyişir.

Qış dövründə hərəkət şəraitində qar uçqunları, buzlaşma, duman, aşağı temperatur, sutkanın işıqlı vaxtının kiçik müddətli olması mühüm təsir göstərir.

İlin payız və yaz fəsli yolların nəqliyyat keyfiyyətlərinə təxminən eyni cür təsir göstərir. Payız fəslində torpaq yatağının və yol örtüyünün həddən çox nəmlənməsi, kiçik müddətli buzlaşmasının qəfildən meydana çıxması, yağışın və dumanın həddən çox olması xarakterikdir. Bu dövrdə hərəkət hissəsi əhəmiyyətli dərəcədə çirklənir ki, bunun nəticəsində də təkərin şinin yol örtüyü ilə ilişmə əmsalı kəskin azalır, yolun çiyinləri dağılır, hərəkət hissəsinin effektiv eni azalır.

Yaz fəslində sutka ərzində temperaturunun kəskin dəyişməsi və quru hava​dan yağışlı havaya tez-tez müşahidə olunur. Bu vaxtlarda yol örtüyünün aşağı hissəsinin nəmlənməsi ilə əlaqədar olaraq onun daşıma qabiliyyəti azalır ki, bu da ağır avtomobillərin hərəkətinə məhdudiyyətlər qoyulmasını tələb edir.

Azərbaycanda ilin mövsümlərinin uzunluğu ərazidən asılı olaraq dəyişir. Qış dövrü 3 aydan 6 aya qədər davam edir. Yaz dövrünün uzunluğu bir aydan 3 aya qədərə çatır. Qalan dövrü isə yay və payız əhatə edir.

Yerin mürəkkəb relyefindən keçən avtomobil yolları müxtəlif təbii amillə​rin təsirinə daha çox məruz qalır. Dağlıq yerlərdən keçən yollarda tez-tez du​man, sürüşmələr, qar uçqunları, sel axını yaranır. Bu ərazilərdə arzuolunmaz təbii hadisələrin qarşısını almaq üçün təxirə salınmaz tədbirlərin həyata keçi​ril​məsi zəruridir. Bunun üçün qardan mühafizə qalereyaları tikirlər, torpaq yatağının daha da dayanıqlı olmasını təmin edən yolun eninə profilini layihələndirirlər. Temperaturun kəskin dəyişməsi yol örtüyünün dağılmasına səbəb ola bilər. Yol örtüyündə yaranan çatlara su düşdükdə, donur və yol örtüyünü daha çox dağıdır.

Düzənlik ərazilərdən keçən yollar üçün payız və yaz mövsümü daha təhlükəlidir. Qrunt sularının səviyyəsi çox olan yol sahələri üçün bu təhlükə özünü daha çox büruzə verir.

Avtomobil yollarının nəqliyyat-istismar keyfiyyətlərinin azalmasına dumanda görmə məsafəsinin təmin olunmaması təsir göstərir.

Hava-iqlim şəraitinin yolların nəqliyyat-istismar keyfiyyə-tinə və yol hə​rə​kə​tinin təhlükəsizliyinə təsiri rus alimi A.Vasilyev tərəfindən ətraflı öyrənilmiş​dir.

Bu tədqiqatların nəticələri göstərmişdir ki, br il ərzində yol örtüyünün müxtəlif vəziyyətlərdə olmasının davamiyyət müddəti aşağıdakı kimi dəyişir: quru – 67,9%; yaş – 17,1; qarla örtülmüş – 8,2% və buzlaşmış – 6,8%.

Qış vaxtı yolların nəqliyyat xarakteristikaları, əsasən, onların saxlanması üzrə həyata keçirilən işlərin keyfiyyətindən asılıdır. Bir çox hallarda bu dövr üçün yolun torpaq yatağının dəqiq sərhədlərinin itirilməsi, qarın tam təmizlənməməsi nəticə-sində hərəkət hissəsində maneələrin yaranması, körpülərdə  hərəkət hissəsinin daralması baş verir.

Professor A.Vasilyevin tədqiqatlarından bəlli olur ki, qış dövründə hərəkət hissəsinin effektiv istifadə olunan eni aşağıdakı kimidir: örtüyün eni 7 m olan ikizolaqlı yollarda 6…6,5 m, örtüyün eni 11,5 m olan üçzolaqlı yollarda 8,7 m; ayırıcı zolağa malik olan dördzolaqlı yollarda bir hərəkət istiqamətində hərəkət hissəsinin eni 7 m olduqda, 5,5…6,5 m təşkil edir.

Eyni zamanda A.Vasilyev tərəfindən aparılan tədqiqatlardan bəlli olur ki, qış dövründə yolun ayrı-ayrı sahələrində hərəkət şəraiti yay dövründən yaxşı olur. Belə ki, qışda yollarda «özbaşına» ayrılmalar istifadə olunmur, yay və payızda isə yola həmin ayrılmalardan palçıq yollara çıxarılır və hərəkət üçün təhlükə yaranır. Qışda yaxşı hava şəraitində və yollar yaxşı saxlandıqda hərəkət sürəti yay dövründən əhəmiyyətli dərəcədə fərqlənmir.

Qış və yay dövrlərində hərəkət sürətləri arasında kəskin fərqin olmaması qənaətinə A.Vasilyev və V.Rasnikov gəlmişdir. Qış dövründə avtomobil axını yavaş sürət və böyük sürətlə hərəkət edən iki qrupa bölünürlər.

Finlandiyanın yol üzrə tədqiqatçıları bütün tip yollarda ilin ayları üzrə orta hərəkət sürətini müəyyən etmişdirlər (şəkil 2.1).
Hərəkət sürəti ancaq görmə məsafəsi pisləşdikdə, təkərin şininin yol örtü​y​ü ilə ilişmə keyfiyyəti azaldıqda, yolun həndəsi xarakteristikaları dəyişdik​də, əhəmiyyətli dərəcədə azalır.

Şəkil 2.1. Finlandiyanın bütün növ yollarındakı 
orta hərəkət sürətinin mövsümü dəyişməsi
A.Vasilyev və R.Rasnikov tərəfindən aparılan müşahidələrin nəticəsi göstərmişdir ki, avtomobillərin 85% təmin olunan sürəti düzxətli horizontal yol sahəsində yaş örtükdə 10%, qarla tapdanmış örtükdə  22% və qismən buzlanmış örtükdə isə 36% azalır.

Bu müşahidələrdən bəlli olur ki, meteroloji görmə məsafəsi hərəkət sürət​lərinin aşağıdakı kimi azalmasına gətirib çıxarır: 100m görmə məsafəsində (intensiv qar yağma) hərəkət sürəti 49%, 200 m görmə məsafəsində 29% azalır. Müxtəlif meteroloji görmə şəraitində hərəkət sürətini hesablamaq üçün A.Vasilyev tərəfindən aşağıdakı asılılıq təklif olunmuşdur:
( = (0 + aSe-bs
Burada (0 – 50 m görmə məsafəsində nəqliyyat axınının hərəkət sürəti (14 km/saat); s – meteroloji görmə məsafəsi, m; a və b – əmsallardır (orta hərəkət sürətini təyin etdikdə, a=306; b=1,8; 95% təmin olunmuş sürəti təyin etdikdə isə a=223; b=1,82 götürülür).

İlin müxtəlif mövsümlərində YNH-nin sayı və onun nəticəsi əhəmiyyətli də​rə​cədə dəyişir. Buna yol örtüyüınün vəziyyətinin dəyişməsi, görmə şəraiti, iqlim şə​raiti, həmçinin, sutkanın işıqlı vaxtının davamiyyət müddəti əhəmiyyətli dərəcədə tə​sir göstərir. Müxtəlif ölkələrin tədqiqatçılarının gəldiyi nəticəyə görə YNH-nin sayı ilə onun paylanması arasında müəyyən qanunauyğunluq-lar mövcuddur (şəkil 2.2).

Şəkil 2.2. Qəzalılığın mövsümi dəyişməsi (Belorusiya)
E.Okorokova tərəfindən aparılan tədqiqatların nəticəsində göstərilmişdir ki, toqquşmaların və aşmaların təqribən yarı hissəsi qeyri-qənaətbəxş hava şəraitində baş verir. Hava şəraiti və yolun vəziyyəti YNH-nin ağırlıq dərəcə​sinə təsir göstərir. Bir qayda olaraq YNH-nin ağırlıq dərəcəsi yaz və payızda yaya nisbətən yüksək, qışa nisbətən isə qarın olması və hərəkət sürətinin kiçik olması səbəbindən bir az aşağı olur.

Avtomobil yollarının nəqliyyat-istismar keyfiyyətlərini yüksəltmək üçün tədbirlər işlənib hazırlandıqda bu qanuna-uyğunluqları nəzərə almaq lazımdır.

